
MAQEDONIA 

  

Kushtetuta, ligjet tjera dhe politika e mbrojnë lirinë fetare dhe në përgjithësi, 

Qeveria i ka zbatuar këto masa në praktikë. Në muajin prill, Kuvendi ka miratur 

një ligj të ri kundër diskriminimit, i paraparë që të hyjë në fuqi më 1 janar 2011, 

me të cilin sigurohet mbrojtja nga format e ndryshme të diskriminimit, përfshirë 

edhe atë të bazuar në besimin fetar.  

 

Në përgjithësi, Qeveria e ka respektuar lirinë fetare në ligj dhe në praktikë. Gjatë 

periudhës së raportimit nuk ka pasur ndryshim të gjendjes, në aspekt të respektimit 

të lirive fetare nga ana e Qeverisë. Megjithatë, disa grupe janë ankuar për ndikime 

politike mbi procesin e regjistrimit.  

Ka pasur disa raporte për keqpërdorime ose diskriminim shoqëror të bazuar në 

përkatësinë, besimin ose ushtrimin fetar.  

Qeveria e Shteteve të Bashkuara bisedon me Qeverinë për liritë fetare, si pjesë e 

politikës së përgjithshme për promovimin e të drejtave të njeriut. Zyrtarët e 

Ambasadës së Shteteve të Bashkuara e kanë mbështetur avancimin e dialogut dhe 

bashkëpunimit midis grupeve fetare.  

 

Pjesa I. Demografia fetare 

Shteti ka sipërfaqe prej 9,781 milja-katrorë dhe 2.1 milionë banorë. Dy grupet 

kryesore fetare në vend i takojnë krishterizmit ortodoks dhe islamit. Përafërsisht 65 

për qind e popullatës janë ortodoksë maqedonas dhe 32 për qind janë myslimanë. 

Grupet tjera i përfshijnë katolikët, anëtarët e besimeve të ndryshme protestante dhe 

çifutët.   

Ekziston ndërlidhje e përgjithshme mes përkatësisë etnike dhe asaj fetare – 

shumica e besimtarëve ortodoksë janë maqedonas etnikë, kurse shumica e 

besimtarëve myslimanë janë shqiptarë etnikë.  

 

Pjesa II.  Gjendja e respektimit të lirive fetare nga Qeveria 

Korniza ligjore/politike 

 

Ju lutemi shikoni Shtojcën C të Raportit të shtetit për zbatimin e të drejtave të 

njeriut, ku ceket gjendja e pranimit të standardeve ndërkombëtare juridike nga ana 

e Qeverisë.  

http://www.state.gov/g/drl/rls/hrrpt/2010/appendices/index.htm. 

 



Kushtetuta, ligjet tjera dhe politika e mbrojnë lirinë fetare dhe në përgjithësi, 

Qeveria i ka zbatuar këto masa në praktikë. Në muajin prill, Kuvendi ka miratur 

një ligj të ri kundër diskriminimit, i paraparë që të hyjë në fuqi më 1 janar 2011, 

me të cilin sigurohet mbrojtja nga format e ndryshme të diskriminimit, përfshirë 

edhe atë të bazuar në besime fetare. 

 

Nuk ekziston besim fetar zyrtar në nivel shtetëror, por me ndryshimet kushtetuese 

të vitit 2001 ceken në mënyrë konkrete pesë grupe fetare: Kisha ortodokse 

maqedonase (KOM), Bashkësia islame e Maqedonisë, Kisha katolike romake, 

Bashkësia çifute dhe Kisha evangjelike metodiste. Pjesëtarët e grupeve tjera fetare 

kanë pohuar se kjo gjë ka shkaktuar trajtim favorizues ndajpesë grupeve të cekura 

nga ana e Qeverisë.  

 

Ligji parasheh që grupet fetare të regjistrohen, me qëllim të marrjes së statusit të 

subjektit juridik dhe parasheh që të gjitha grupet (e regjistruara) të jenë të ndara 

nga shteti dhe të barabarta para ligjit. Ligji i përcakton materialet e nevojshme për 

aplikacionet e regjistruesve të rinj, si dhe afatin kohor brenda të cilit gjykata duhet 

të sjellë vendim. Ndonëse emri dhe shenja zyrtare e grupeve të reja duhet të jetë e 

ndryshme nga emrat dhe shenjat e grupeve që tashmë janë regjistruar, ligji lejon 

regjistrimin e më tepër grupeve të të njëjtit besim. Sipas interpretimit të gjykatave 

ligji parasheh që udhëheqësit e regjistruar të grupeve fetare të jenë shtetas të 

Maqedonisë.  

 

Të huajt të cilët vijnë me qëllim të ushtrimit të punës fetare ose riteve fetare, duhet 

të marrin vizë pune para arritjes në vend. Grupet fetare kanë thënë se ky proces 

zgjat mesatarisht katër muaj. Nuk ka pasur procedura për aplikim nga punëtorët 

fetare të grupeve të paregjistruara.  

 

Ligji nuk i lejon shkollat fillore fetare private, por nuk ka kufizime për shkollat 

fetare private në nivel të arsimit të mesëm dhe të lartë, si dhe për arsimin fetar që 

zhvillohet në hapësirat fetare, si në kisha e xhami. 

 

Ministria e arsimit e ka promovuar lëndën e re mësimore gjatë vitit shkollor 

2010/2011, sipas të cilës nxënësit e klasës së pestë duhet të zgjedhin një prej tri 

lëndëve zgjedhore: Hyrje në religjione, Etika e religjionit, oseKultura klasike e 

civilizimit evropian. Nuk janë raportuar kundërthënie rreth futjes së tri lëndëve të 

cekura. Në vitin 2009 është promovuar lënda e edukimit fetar, ku është përfshirë 

edhe opcioni për vetëm një besim fetar, për të cilin Gjykata kushtetuese pati 

vendosur se është në kundërshtim me ndarjen kushtetuese të kishës me shtetin.  

 



Qeveria i përcakton Pashkët dhe Krishtlindjen ortodokse dhe Fitër Bajramin 

(fundin e Ramazanit) si festa shtetërore. Festat tjera krishtere, islame dhe çifute 

nuk janë festa shtetërore, por janë caktuar nga qeveria si festa fetare për besimtarët 

e besimeve gjegjëse.  

 

Kufizimet e lirive fetare 

Në përgjithësi, Qeveria e ka respektuar lirinë fetare në ligj dhe praktikë. Nuk ka 

pasur ndryshime në gjendjen e respektimit të besimeve fetare nga qeveria gjatë 

periudhës raportuese. Zbatimi i procedurave për regjistrimin e organizatave fetare 

është përmirësuar. Megjithatë, disa grupe janë ankuar për ndikime politike mbi 

procesin e regjistrimit. Kisha ortodokse maqedonase, e cila ka dominim, ka mbetur 

grupi i vetëm i regjistruar ortodoks. Regjistrimi i është pamundësuar edhe 

Komunitetit Bektashian të Maqedonisë (Tetovë), grup islamist Sufi që është 

përfshirë në një kontest të gjatë me Bashkësinë Islame të Maqedonisë.  

 

Gjykata Shkupi II është përgjegjëse për regjistrimin e grupeve fetare, në bazë të 

ligjit të vitit 2007. Gjatë periudhës raportuese, gjykata ka aprovuar një aplikim të ri 

– atë të Bashkësisë bektashiane ehlibejte të Maqedonisë (Kërçovë). Janë refuzuar 

gjithsej pesë aplikues: Komuniteti Bektashian i Maqedonisë (Tetovë), 

Kryepeshkopata ortodokse greke e Peshkopatës së Pejës (Kryepeshkopata 

ortodokse e Ohrit), Kisha e bashkimit ortodoks, Kisha e krishterëve të vërtetë 

ortodoks, si dhe Bashkësia e murgjëve të vërtetë.  

 

Problemi i kthimit të pronës fetare, e cila ka qenë e shpronësuar nga qeveria e Ish-

Jugosllavisë nuk është zgjidhur plotësisht. Disa bashkësi fetare nuk e kanë rikthyer 

pronësinë e plotë mbi shumë prona që janë shpronësuar nga regjimi komunist. 

Pronësia e pothuajse të gjitha kishave dhe shumë xhamive i është kthyer 

bashkësive fetare gjegjëse, por kjo nuk ka ndodhur me pjesën më të madhe të 

pronave tjera. Kërkesat për kthimin e pronës ose kompensim janë të komplikuara 

për shkak se prona e marrë e ka ndërruar pronarin disa herë ose ka qenë e 

eksploatuar. Bashkësia islame e Maqedonisë (BIM) ka pohuar që nuk është në 

gjendje ta rikthejë të drejtën e shfrytëzimit të disa xhamive për të cilat Qeveria 

është dakorduar se do t'i kthejë Përveç kësaj, BIM e ka akuzuar Qeverinë në disa 

raste për vonimin e shpronësimit, përmes shitjes ose fillimit të ndërtimit të ri në 

pronën kontestuese, si dhe për kontestimin e kërkesave ligjore historike të BIM-it 

për pronat fetare. Rindërtimi i xhamisë në Prilep, që është shkatërruar gjatë 

konfliktit të vitit 2001, si dhe rindërtimi i xhamisë në fshatin Llazhec afër 

Manastirit, nuk ka filluar ndonëse kjo është pritur. BIM ka vazhduar të takohet me 

zyrtarët qeveritarë, me qëllim të gjetjes së zgjidhjes për çështjen e pronave. 



 

Nuk ka pasur zhvillime lidhur me padinë e bektashive kundër Qeverisë të 

parashtruar në vitin 2002, për moskthimin e kompleksit të bektashinjve në Tetovë, 

të njohur si Arabati Baba Teqe, që është nacionalizuar në Ish-Jugosllavi. Më tej, 

nuk ka pasur zhvillime lidhur me padinë e vitit 2004, kur bektashitë e kanë paditur 

BIM-in për marrjen e një pjese të kompleksit të Tetovës nga ana e pjesëtarëve të 

armatosur të BIM-it në vitin 2002. BIM ka vazhduar me mbajtjen e kësaj pjesë 

edhe në fund të periudhës që mbulohet nga ky raport. 

 

Disa grupe të vogla fetare janë ankuar për pengesat burokratike ndaj ndërtimit ose 

pronësisë mbi objekteve të kultit, duke akuzuar që pengesat e këtilla e kanë 

vështirësuar ndërtimin e kishave të reja ose zgjerimin e objekteve ekzistuese. 

Pronësia mbi objektin komunal në afërsi të Kriva Pallankës, që pritet t’i bartet 

Dëshmitarëve të Jehovës ka mbetur e bllokuar nga pushteti komunal deri në fund të 

periudhës raportuese.  

 

Shkeljet e lirive fetare 

 

Është raportuar një rast i shkeljes së lirive fetare në vend. Më 19 korrik, Gjyqi i 

apelit e ka hedhur poshtë ankesën e Jovan Vranishkovskit, ndaj dënimit me 30 

muaj burg dhe gjobë prej 250,000 eurove ($340,000). Vranishkovski, udhëheqës i 

Kryepeshkopatës ortodokse të Ohrit, është larguar nga vendi para aktgjykimit 

gjyqësor dhe nuk e ka vuajtur dënimin. Më 17 nëntor, Vranishkovski është 

arrestuar në Bullgari, në bazë të fletëarrestit ndërkombëtar dhe është mbajtur në 

arrest shtëpiak. Ai nuk është ekstraduar në Maqedoni deri në fund të vitit.  

 

Nuk ka pasur raporte për të burgosur ose paraburgosur për arsye fetare në vend. 

 

Pjesa III. Gjendja e veprimeve shoqërore që ndikojnë në gëzimin e lirive fetare  

 

Janë raportuar keqpërdorime ose diskriminime shoqërore, në bazë të përkatësisë, 

besimit ose ushtrimit fetar.  

 

Përfaqësuesit e BIM-it e kanë akuzuar klerikun e suspenduar Ramadan Ramadanin, 

për përhapje të mendimeve radikale islamike përmes ligjeratave të tij në xhaminë 

Isa Beg. Në muajin korrik, BIM ka shpallur që “vehabistët radikalë” kanë nën 

kontroll mbi katër xhami të Shkupit, përfshirë edhe atë të Isa Begut. Më 20 shtator, 

BIM i ka bërë thirrje “qeverisë, partive politike të shqiptarëve etnikë, 

institucioneve shtetërore dhe të gjithë diplomatëve të huaj në Maqedoni, për të 

mbështetur BIM-in dhe të marrin masa ndaj strukturave të këtilla radikale”. 



Ramadani ka mohuar të ketë çfarëdo lidhje me grupet radikale islamike, duke e 

akuzuar udhëheqësinë e BIM-it për korrupsion dhe duke ngritur nismë për largimin 

e Kryetarit të BIM-it.  

  

Anëtarët e Kryepeshkopatës ortodokse të Ohrit kanë pohuar që ballafaqohen me 

vëzhgime dhe shqetësime të padrejta qeveritare, për shkak të besimeve të tyre, 

përfshirë edhe ndalesat nga rojet kufitare. Ky grup udhëhiqet nga peshkopi i 

shkarkuar nga Kisha ortodokse maqedonase, Jovan Vranishkovski dhe nuk e njeh 

pavarësinë e vetëshpallur të Kishës ortodokse maqedonase. Autoqefalia e Kishës 

ortodokse maqedonase nuk njihet as nga kishat tjera ortodokse.  

 

Komuniteti Bektashian i Maqedonisë (Tetovë) ka raportuar të ketë pranuar një letër 

nga një grup fraksionar, me të cilën udhëheqësit të kësaj bashkësie, Baba Edmond 

Brahimajt, i bëhet thirrje ta braktisë Teqenë Arabati dhe të largohet nga vendi. Pas 

ca kohësh, më 21 nëntor, pjesëtarët e këtij grupi fraksionar, ku bën pjesë edhe ish-

sekretari gjeneral i kësaj bashkësie, kanë hyrë në teqe me qëllim të përjashtimit të 

Baba Edmondit, i cili nuk ka qenë i pranishëm në atë moment. Dy grupet janë 

ballafaquar mes vete dhe janë ndarë pa përdorur dhunë. Selia e Kryegjyshatës 

bektashiane në Tiranë e ka dënuar këtë incident.  

 

Bektashinjtë kanë raportuar një rast të dhunës dhe vjedhjes së pronës së bashkësisë, 

gjatë periudhës raportuese. Më 12 dhjetor, një zjarr e ka dëmtuar rëndë objektin 

brenda teqesë, për të cilin grupi pohon që është shkaktuar nga vendosja e 

qëllimshme e zjarrit. Policia ka konstatuar që zjarri është shkaktuar rastësisht nga 

kontakti i instalimit elektrik.  

 

Pjesa IV. Politika e Qeverisë së Shteteve të Bashkuara 

Ambasadori dhe përfaqësuesit e Ambasadës së Shteteve të Bashkuara janë takuar 

vazhdimisht me zyrtarët e qeverisë dhe përfaqësuesit e bashkësive të ndryshme 

fetare, për t'i trajtuar çështjet e lirive fetare dhe për ta përkrahur politikën për 

tolerancë etnike dhe fetare. 

 

Më 26 gusht, Ambasadori ka shtruar një iftar (darkë e Ramazanit) për të shënuar 

muajin e shenjtë të Ramazanit dhe për të promovuar tolerancën fetare dhe etnike. 

Në këtë ngjarje kanë marrë pjesë anëtarë të bashkësive të ndryshme fetare, si dhe 

zyrtarë qeveritarë.  

 

Më 14 tetor, Ambasada ka organizuar për herë të dytë ngjarje ndër-fetare për 

dhurimin e gjakut dhe të ushqimeve, në bashkëpunim me Kryqin e Kuq të Qytetit 



të Shkupit. Përfaqësues nga bashkësi të ndryshme fetare kanë marrë pjesë, së 

bashku me zyrtarë qeveritarë, Kryetarin e Kuvendit, Ministrin e mbrojtjes, deputetë 

dhe qytetarë. Përveç mbledhjes së donacioneve, qëllimi i ngjarjes në fjalë ka qenë 

afrimi i grupeve të ndryshme fetare dhe etnike për një ditë të shërbimit në bashkësi. 

Ngjarja është mbuluar në masë të gjerë nga mediat.  

 

Ambasadori dhe përfaqësues tjerë të Ambasadës kanë marrë pjesë në ngjarjet për 

mbështetjen e lirisë, tolerancës dhe mirëkuptimit fetar, përfshirë edhe ngjarjet e 

shënimit të 100-vjetorit të lindjes së Nënës Terezë, si dhe kremtimet e festave të 

grupeve të ndryshme fetare.  

 


